PAGE  
4

КОМИ РЕСПУБЛИКАСА ПРАВИТЕЛЬСТВОЛÖН ШУÖМ

Коми Республикаын оланiнысь да коммунальнöй услугаясысь 

мынтысьöм вылö субсидияяс гражданалы сетанног да сетан условиеяс йылысь

"Федеральнöй оланiн политикалöн подувъяс йылысь" Россия Федерацияса Оланпаслöн 15.4 статья олöмö пöртöм могысь Коми Республикаса Правительство шуис:

1. Вынсьöдны Коми Республикаын оланiнысь да коммунальнöй услугаясысь мынтысьöм вылö субсидияяс гражданалы сетанног да сетан условиеяс йылысь положение.

2. Вöзйыны меставывса асвеськöдлан органъяслы котыртны комиссияяс юалöмъяс кузя, кутшöмъяс йитчöмаöсь чорыд ломтас ньöбöмкöд (дасьтöмкöд), вайöмкöд да мындакöд сэк, кор пача керкаясын олысь гражданалöн абуöсь лöсялана мынтысян документъяс. 

3. Лыддьыны вынтöмöн:

"Коми Республикаын оланiнысь да коммунальнöй услугаясысь мынтысьöм вылö субсидияяс гражданалы сетанног йылысь" Коми Республикаса Правительстволысь 2003 во апрель 2 лунся 53 №-а шуöм;

"2004 во вылö оланiнысь да коммунальнöй услугаясысь мынтысян региональнöй стандартъяс йылысь" Коми Республикаса Правительстволысь 2003 во декабр 15 лунся 270 №-а шуöм;

"Коми Республикаын оланiнысь да коммунальнöй услугаясысь мынтысьöм вылö субсидияяс гражданалы сетанног йылысь" Коми Республикаса Правительстволöн 2003 во апрель 2 лунся 53 №-а шуöмö вежсьöмъяс пыртöм йылысь" Коми Республикаса Правительстволысь 2003 во декабр 29 лунся 284 №-а шуöм;

"Коми Республикаын оланiнысь да коммунальнöй услугаясысь мынтысьöм вылö субсидияяс гражданалы сетанног йылысь" Коми Республикаса Правительстволöн 2003 во апрель 2 лунся 53 №-а шуöмö вежсьöмъяс да содтöдъяс пыртöм йылысь" Коми Республикаса Правительстволысь 2004 во июнь 10 лунся 99 №-а шуöм.

Коми Республикаса Юралысь                                                     В.Торлопов

Сыктывкар

2004 вося декабр 29 лун

272 №

Вынсьöдöма

Коми Республикаса Правительстволöн

2004 во декабр 29 лунся 272 №-а шуöмöн

(содтöд)

Коми Республикаын оланiнысь да коммунальнöй услугаясысь 

мынтысьöм вылö субсидияяс гражданалы сетанног да условиеяс йылысь ПОЛОЖЕНИЕ

1. Коми Республикаын оланiнысь да коммунальнöй услугаясысь мынтысьöм вылö субсидияяс (водзö – субсидияяс) гражданалы сетсьöны "Оланiнысь да коммунальнöй услугаясысь мынтысьöм вылö субсидияяс сетöм йылысь" Россия Федерацияса Правительстволöн 2004 во август 30 лунся 444 №-а шуöмöн вынсьöдöм Оланiнысь да коммунальнöй услугаясысь мынтысьöм вылö субсидияяс сетöм йылысь Положение серти да тайö Положение серти.

2.  Субсидияяс сетсьöны 6 тöлысь кежлö.

3. Субсидия ыджда артавсьö Коми Республика мутасын семьялöн öтувъя чöжöсын оланiнысь да коммунальнöй услугаясысь мынтысьöм вылö гражданалöн рöскодысь медыджыд позяна пай рöскодлöн индöм региональнöй стандарт серти.

4. Гражданалы, кодъяслöн субсидияясла шыöдчан лун вылö оланiнысь да коммунальнöй услугаясысь мынтысьöм кузя эм уджйöз, субсидияяс сетсьöны гражданинлöн гижöда шыöдчöм серти, кöнi пасйöма субсидия сетысь органкöд сöгласуйтöм кадколастö уджйöз мынтöм йылысь кöсйысьöм öти воысь абу дырджык кадö.

Субсидия босьтысьлöн кöсйысьöм кö лоö торкöма, субсидия оз кут сетсьыны сэтчöдз, кытчöдз уджйöз оз ло бырöдöма.

5. Чорыд ломтас ньöбöм вылö (пачöн шонтöм) субсидия артавсьö öтчыдысь во джыннас.

Оланiн шонтöм вылö кык либö унджык сикас ломтас öти семья вылö видзигöн коммунальнöй услугаясысь мынтысьöм вылö рöскод арталiгöн босьтсьö öти (медшöр) сикас ломтаслöн дон: 

"Воркута кар" муниципальнöй юкöнын да "Инта кар" муниципальнöй юкöнын – из шом дон;

мукöд муниципальнöй юкöнын – пес дон.

6. Медым босьтны чорыд ломтас вылö субсидия, граждана, кодъяс олöны пача керкаясын, оланiнысь да коммунальнöй услугаясысь мынтысьöм вылö субсидияяс индöм вылö документъяс дорö содтöд сетöны:

 керкаын пачöн шоныд сетöм кузя да шонтан олан жыръяслысь ыджда вылö индысь документъяс;

чорыд ломтас ньöбöм да вайöм вылö мынтысян документъяс либö чорыд ломтасысь да сiйöс вайöмысь мынтысьöм петкöдлысь мынтысян документъяс, либö чорыд ломтас ньöбöм (дасьтöм), вайöм да мында вылö меставывса асвеськöдлан органöн котыртöм комиссиялöн акт, кодöс вöчöма пöрöдтöм вöр дасьтöм вылö ордер копия комиссияö сетöм бöрын (гражданалы, кодъяс асьныс дасьтöны пессö) либö ньöбöм-вузалöм сёрнитчöм копия сетöм бöрын (гражданалы, кодъяс ньöбисны пессö йöзлысь).  

7. Чорыд ломтас ньöбöм вылö субсидия ыджда арталiгöн лыддьыссьö:

йöзлы 1 квадратнöй метр став олан плöщадь вылö чорыд ломтас видзан нормативъяс, мый индöм ногöн вынсьöдöма меставывса асвеськöдлан органъясöн;

пача керкаясын олысь йöзöн видзöм чорыд ломтас вылö розничнöй дон, мый индöм ногöн вынсьöдöма Коми Республикаса Правительствоöн;

чорыд ломтас вайöм вылö тарифъяс, мый индöм ногöн вынсьöдöма меставывса асвеськöдлан органъясöн.

8. Субсидия вылö семьялысь (öткöн олысь гражданинлысь) öтувъя чöжöс арталöм могысь семьялöн (öткöн олысь гражданинлöн) чöжöс артавсьö бöръя 6 календарнöй тöлысьысь, кодъяс водзынджыкöсь субсидия вылö шыöдчöм сетан тöлысьлы (водзö – рöштшöт кадколаст).

9. Субсидия оз сетсьы семьялы, кор рöштшöт кадколаст чöж тыр арлыда уджавны вермысь семьяса членъяслöн абу уджысь либö мукöд чöжöс вайысь уджысь чöжöсыс, тайö Положениелöн 10 да 11 пунктъясын индöмаяс кындзи.

10. Рöштшöт кадколастö уджысь да мукöд чöжöс вайысь уджысь чöжöс вермас не лоны татшöм тыр арлыда уджавны вермысь гражданалöн, кыдзи:

военнослужащöйяслöн гöтыръяс (призыв серти военнослужащöйяс кындзи) ылыс гарнизонъясын да местаясын, кöнi абу позянлун могмöдны найöс уджöн;

кага видзöм да 3 арöс тыртöдз кага видзöм кузя отпускалысьяс;

улыс тöдöмлуна уджсикасö велöдан, шöр тöдöмлуна уджсикасö велöдан да вылыс тöдöмлуна уджсикасö велöдан кöть кутшöм организационно-правовöй формаа учреждениеясын лунся велöдчысьяс, но 23 арöсысь абу ыджыдджык;

I группаса вермытöмъяс бöрся либö бурдöдан учреждение кывкöртöд серти йöз отсöгтöг вермытöм либö 80 арöс тырöм пöрысьяс бöрся, а сiдзжö 18 арöс тыртöдз вермытöм кага бöрся дöзьöритысьяс;

уджтöмалысьяс статуса йöз (уджтöмалöм кузя став сикас да мукöд мынтан пособиеяс мынтыны дугдöм бöрын);

корсян йöз (дознание, следствие да ёрд органъясысь дзебсясьысьяс, мыж вештöмысь пышъялысьяс, юöртöг вошöм граждана);

срочнöй службаса радöвöйяс да военнöй службаысь запасö уволитöмъяс уволитöм лунсянь 3 тöлысь чöж;

психоневрологическöй да туберкулёзнöй стационар учреждениеясын бурдöдчысьяс;

абитуриентъяс – июньсянь август помöдз;

улыс тöдöмлуна уджсикасö велöдан, шöр тöдöмлуна уджсикасö велöдан да вылыс тöдöмлуна уджсикасö велöдан учреждениеяс помалысьяс – велöдчöм помалан лунсянь кык тöлысь чöж.

11. Гражданалысь, кодъяс занимайтчöны торъя предпринимательскöй уджöн да кодъяслöн абу чöжöсыс рöштшöт кадколастö öти тöлысьысь дырджык, гражданалысь, кодъяс занимайтчöны аспом подсобнöй овмöсöн да абу уджысь мукöд пöлöс чöжöс, чöжöстöм тöлысьясö семьялысь öтувъя чöжöс арталiгöн босьтсьö условнöй чöжöс, кодi лоö Коми Республикаын уджавны вермысь йöзлы индöм овны судзсяна медiчöт сьöм ыджда.

12. Семьялысь (öткöн олысь гражданинлысь) öтувъя чöжöс арталiгöн оланiнысь да коммунальнöй услугаясысь мынтысьöм вылö субсидия босьтны право сетiгöн налысь судзсьытöмлунсö тöдмалöм могысь оз лыддьыссьыны оланiнысь да коммунальнöй услугаясысь мынтысьöм вылö водзын сетöм субсидияяс.

13. Кор лоöны вежсьöмъяс, кодъяс вежöны субсидия сетан условиеяс да сылысь ыдждасö, субсидияяс выль пöв артавсьöны субсидия босьтысьöн колана документъяс сетöм бöрын либö уполномичитöм органöн лöсялана органъяссянь (организацияссянь) тайö лоöмторъяс йылысь документъяс пöлучитöм бöрын. Та дырйи субсидия сетан кадколастлöн бöръя кадыс оз вуджöдсьы.   

Кор семьяö пырысъяс эз вöвны сiйö кадö, кор вöлi выль пöв арталöма оланiнысь да коммунальнöй услугаясысь сьöм, тайö кадколастысь водзынджык арталöм субсидиясö колö выль пöв артавны сы серти, мыйта найö эз вöвны. 

Субсидияяс сетсьöны гражданалы пропорциональнöя оланiнысь да коммунальнöй услугаясысь арталöм сьöм серти мынтысян документъяс подув вылын.

Субсидия выль пöв арталöм йылысь юöръяс пуктыссьöны субсидия босьтысьяслöн делöясö да индыссьöны мынтысян документъясын.

14. Гражданалы, кодъяслöн оланiныс неминуча вöсна либö киссьöм вöсна лои овны лöсявтöмöн, а сiдзжö гражданалы, кодъяслысь оланiнсö босьтöма капитальнöй дзоньталöм вылö, субсидияяс сетсьöны овланiн места серти.   

15. Бать-мамтöм да бать-мам дöзьöртöг кольöм челядьлы, кодъяс олöны опека (попечительство) улын, субсидияяс сетсьöны опекунъяс (попечительяс) кöсйöм серти пыр олан места серти либö овлан места серти.

16. Субсидияяс сетöмкöд йитчöм рöскод вöчсьö Коми Республикаса Правительствоöн вынсьöдöм пöрадок серти.

исп. Исакова

7 359 пас



